
No presente libro abórdase un percorrido pola traxectoria vital e artística do 
compositor santiagués Luis Rafael Brage Villar (1886-1959), quen estivo vinculado 
á maior parte dos ámbitos musicais de Galicia durante o primeiro terzo do século XX: 
pianista solista e acompañante, membro de agrupacións camerísticas, director de 
tuna, orfeón e banda de música, dinamizador cultural e pedagogo, entre outros. 
Ademais, foi herdeiro dos ideais rexionalistas e un bo coñecedor dos principais 
discursos identitarios e intelectuais xerados ata 1936, destacando a súa relación 
con algúns membros das Irmandades da Fala. Pero, sen dúbida, despuntou polo 
seu labor como director da banda de música La Lira de Ribadavia, unha actividade 
que o converteu nun auténtico mito musical e que marcou a etapa central da súa 
vida. Porén, a represión que tivo que padecer despois de 1936 debido ao seu forte 
compromiso coa república fixo que o seu nome fose esquecido.
 Así, na súa música reflíctese o ideario rexionalista, pois foi quen de poñer sobre a 
partitura os principais tópicos da identidade musical galega, todos en estreita relación 
co folclore. Esta realidade pódese ver a través da análise da súa obra e da súa memoria 
en función do contexto social, cultural e ideolóxico no que se integran, metodoloxía        
–a historia cultural– sobre a que se fundamenta todo o traballo. Finalmente, o libro 
compleméntase con dous anexos: por un lado, o catálogo máis completo posible do 
autor e, por outro, a recuperación de tres das súas obras para banda de música: Boris 
(marcha de procesión), O botafumeiro (pasodobre) e O gaiteiriño («cousa galega»).

